
Jnanasankalini Tantram

జ్ఞానసఙ్కలినీతన్త్రమ్ 

॥ ఓం శ్రీగణేశాయ  నమః ॥
అథ జ్ఞానసఙ్కలినీతన్త్ర  యోగశాసన ।
కైలాసశిఖరాసీనం  దేవదేవం జగద్గురుమ్  ।
పృచ్ఛతి సా మహాదేవీ బ్రూహి  జ్ఞానం  మహేశ్వర ॥ ౧॥ (స్మ)
దేవ్యువాచ -

కుతః సృష్టిర్భవేదేవ  కథం సృష్టిర్వినశ్యతి  । (సృష్టిర్భవేద్దేవ  )
బ్రహ్మజ్ఞానం   కథం దేవ సృష్టిసంహారవర్జితమ్   ॥ ౨॥
శివోవాచ -

అవ్యక్తాచ్చ భవేత్సృష్టిరవ్యక్తాచ్చ  చ వినశ్యతి ।
అవ్యక్తం  బ్రహ్మణో  జ్ఞానం  సృష్టిసంహారవర్జితమ్   ॥ ౩॥
ఓఙ్కారాదక్షరా సర్వాస్త్వేతా విద్యాశ్చతుర్దశ  । (ఓఙ్కారాదక్షరాత్)
మన్త్రపూజాతపోధ్యానం  కర్మాకర్మౌ తథైవ  చ ॥ ౪॥ (కర్మాకర్మ)
షడఙ్గం  వేదాశ్చత్వారి మీమాంసా న్యాయవిస్తరః । (వేదాశ్చత్వారో)

ధర్మశాస్త్రపురాణాని  ఏతా విద్యాశ్చతుర్దశ  ॥ ౫॥
తావద్విజ్ఞా భవేత్సర్వాయావద్జ్ఞానం  న జాయతే । (తావద్ విద్యా)
బ్రహ్మజ్ఞానపదఙ్గత్వా    సర్వవిద్యా: స్థిరా  భవేత్ ॥ ౬॥ (బ్రహ్మజ్ఞానం   పదం జ్ఞాత్వా
సర్వవిద్యా)
వేదశాస్త్రపురాణాని  సామాన్యగణికా ఇవ ।
యాపునః శామ్భవీ విద్యా గుప్తా కులవధూరివ ॥ ౭॥
దేహస్థాః  సర్వవిద్యాశ్చ దేహస్థాః  సర్వదేవతాః ।
దేహస్థ సర్వతీర్థాని  గురువాక్యేన లభ్యతే ॥ ౮॥ (దేహస్థాః )
అధ్యాత్మవిద్యా హి నృణాం సౌఖ్యమోక్షకరీ భవేత్ ।
ధర్మ కర్మ తథా జప్యమేతత్సర్వం నివర్తతే ॥ ౯॥

కాష్ఠమధ్యే  యథా వహ్నిః పుష్పే గన్ధః  పయోఽమృతమ్ ।
దేహమధ్యే తథా దేవః పుణ్యపాపవివర్జితమ్  ॥ ౧౦॥ (పుణ్యపాపవివర్జితః )
ఇడా భగవతీ గఙ్గా పిఙ్గలా  యమునా నదీ । (జమునా)

ఇడాపిఙ్గలయోర్మధ్యే  సుషుమ్నా చ సరస్వతీ ॥ ౧౧॥
త్రివేణీసఙ్గమో   యత్ర తీర్థరాజో  స ఉచ్యతే । (తీర్థరాజః )
తత్ర స్నానం ప్రకుర్వీత  సర్వపాపైః  ప్రముచ్యతే  ॥ ౧౨॥
దేవ్యువాచ -

కీదృశీ ఖేచరీ ముద్రా విద్యా చ శామ్భవీ పునః ।
కీదృశ్యధ్యాత్మవిద్యా చ తన్మే బ్రూహి  మహేశ్వర ॥ ౧౩॥
శివోవాచ -

మనః స్థిరం  యస్య వినావలమ్బనం వాయుః స్థిరం  యస్య వినానిరోధనమ్ । (వాయుః
స్థిరో )

దృష్టిస్స్థిరా   యస్య వినావలోకనం సా ఏవ ముద్రా విచరన్తీ ఖేచరీ ॥ ౧౪॥
బాలస్య మూర్ఖస్య  యథైవ  చేతః స్వప్నేన హీనోఽపి కరోతి నిద్రా । (నిద్రామ్ )

తతో గతః పథో నిరావలమ్బః సా ఏవ విద్యా విచరన్తీ శామ్భవీ ॥ ౧౫॥ (యథో)

(నిద్రావలమ్బ  ?)

దేవ్యువాచ -

దేవదేవ జగన్నాథ బ్రూహి  మే పరమేశ్వర ।
దర్శనాని కథం దేవ భవన్తి చ పృథక్పృథక్ ॥ ౧౬॥
శివోవాచ -

త్రిదణ్డీ  చ భవేద్భక్తో వేదాభ్యాసరతః సదా ।
ప్రకృతివాదరత : సక్తో బౌధ్య: శూన్యేతివాదినః ॥ ౧౭॥ (ప్రకృతివాదరతాః  శాక్తా బౌద్ధా
శూన్యాతివాదినః)
అతోర్ధ్వం  గమినో జీవాః తత్త్వజ్ఞోఽపి  తాదృశః । (అతోర్ధ్వం  గామినో యే వా తత్త్వజ్ఞా
అపి తాదృశాః)
సర్వం నాస్తీతి చార్వాకా జల్పన్తి విషయాశ్రితాః  ॥ ౧౮॥ (విషయేస్థితాః )
ఉమా పృచ్ఛతి హే దేవ పిణ్డబ్రహ్మాణ్డలక్షణమ్    ।
పఞ్చభూత కథం దేవ గుణాః కే పఞ్చవింశతిః ॥ ౧౯॥ (పఞ్చభూతం)

శివోవాచ -

అస్థి మాంసం నఖం చైవ  త్వగ్లోమాని  చ పఞ్చమమ్ । (త్వఙ్లోమాని ? నఖం చైవ  చ
పఞ్చమమ్)

పృథ్వీ పఞ్చగుణా ప్రోక్తా  బ్రహ్మజ్ఞానేన   భాసతే ॥ ౨౦॥
శుక్రశోణితమజ్జా  చ మలమూత్రం  చ పఞ్చమమ్ । (మలం)
అపాం పఞ్చగుణా ప్రోక్తా  బ్రహ్మజ్ఞానేన   భాసతే ॥ ౨౧॥ (పఞ్చగుణాః)
నిద్రా తృషాక్షుధాచైవ  క్లాన్తిరాయుష్య   పఞ్చకమ్ । (క్షుధాతృషా) (క్లాన్తిరాలస్యపఞ్చమమ్  )

తేజః పఞ్చగుణాః ప్రోక్తా  బ్రహ్మజ్ఞానేన   భాసతే ॥ ౨౨॥
ధారణం చాలనం క్షేపం సఙ్కోచం ప్రసరం  తథా ।
వాయో పఞ్చగుణాః ప్రోక్తా  బ్రహ్మజ్ఞానేన   భాసతే ॥ ౨౩॥ (వాయోః)
కామం క్రోధం  తథా మోహం లజ్జా లోభఞ్చ పఞ్చమమ్ ।
నభః పఞ్చగుణః ప్రోక్తా  బ్రహ్మజ్ఞానేన   భాసతే ॥ ౨౪॥ (పఞ్చగుణాః)
ఆకాశాజ్జాయతే  వాయుర్వాయోరుత్పద్యతే రవిః ।
రవేరుత్పద్యతే తోయం తోయాదుత్పద్యతే మహీ ॥ ౨౫॥
మహీ విలీయతే తోయం రవౌ తోయం విలీయతే । (మహీ విలీయతే తోయే తోయం
విలీయతే రవౌ)

రవిర్విలీయతే వాయౌ వాయుర్విలీయతే తు ఖే ॥ ౨౬॥
పఞ్చతత్త్వాద్భవేత్సృష్టిస్తత్త్వాత్తత్త్వే     వీలీయతే । (పఞ్చతత్త్వాద్భవేత్సృష్టిస్తత్త్వాత్తత్త్వం    )
పఞ్చతత్త్వాత్పరం తత్త్వం తత్త్వాతీతం నిరఞ్జనమ్  ॥ ౨౭॥
స్పర్శనం రసనం చైవ  ఘ్రాణం  చక్షుశ్చ శ్రోత్తరమ్   । (శ్రోత్రకమ్  )

పఞ్చేన్ద్రియమిదం  తత్త్వం మనోసాధనమిన్ద్రియమ్  ॥౨౮॥ (మనః సాధకమిన్ద్రియమ్ )

బ్రహ్మాణ్డలక్షణం   సర్వం దేహమధ్యే వ్యవస్థితమ్  ।
సాకారాస్య వినశ్యన్తి  నిరాకారో న నశ్యతి ॥ ౨౯॥ (సాకారాశ్చ)
నిరాకారో మనోయస్య నిరాకారో శమో భవేత్ । (నిరాకారం మనోయస్య నిరాకారసమో
భవేత్)
తస్మాత్సర్వప్రయత్నేన  సాకారం తు పరిత్యజేత్ ॥ ౩౦॥
దేవ్యువాచ -

ఆదినాథ మయిబ్రూహి  సప్తధాతుః కథం భవేత్ ।
ఆత్మా చైవాన్తరాత్మా  చ పరమాత్మా కథం భవేత్ ॥ ౩౧॥
శివోవాచ -

శుక్రశోణితమజ్జా  చ మేదో మాంసం చ పఞ్చమమ్ ।
అస్థి త్వక్చైవ  సప్తై తే శరీరేషు వ్యవస్థితాః  ॥ ౩౨॥
శరీరం చైవమాత్మానమన్తరాత్మా  మనోభవేత్ ।
పరమాత్మా భవేచ్ఛూన్యం మనో యత్ర విలీయతే ॥ ౩౩॥
రక్తధాతుర్భవేన్మాతా శుక్రధాతుర్భవేత్పితా  ।
శూన్యధాతోర్భవేత్ప్రాణో గర్భపిణ్డం  ప్రజాయతే  ॥ ౩౪॥ (శూన్యధాతుర్భవేత్ప్రాణో)

దేవ్యోవాచ -

కథముత్పద్యతే వాచా కథం వాచా విలీయతే ।
వాక్యస్య నిర్ణయం  బ్రూహి  పశ్య జ్ఞానంముదాహర  ॥ ౩౫॥ (జ్ఞానముదాహర )
శివోవాచ -

అవ్యక్తాజ్జాయతే  ప్రాణః  ప్రాణాదుత్పద్యతే  మనః ।
మనసోత్పద్యతే వాచా మనో వాచి విలీయతే ॥ ౩౬॥ (వాచా)

దేవ్యువాచ -

కస్మిన్స్థానే  వసేత్సూర్యో కస్మిన్స్థానే  వసేచ్ఛశిః । (వసేత్సూర్యః) (వసేచ్ఛశీ)
కస్మిన్స్థానే  వసేద్వాయుః కస్మిన్స్థానే  వసేన్మనః ॥ ౩౭॥
శివోవాచ -

తాలుమూలే స్థితశ్చన్ద్రో   నాభిమూలే దివాకరః ।
సూర్యాగ్రే వసతే వాయుశ్చన్ద్రాగ్రే  వసతే మనః ॥ ౩౮॥
సూర్యాగ్రే వసతే చిత్తం చన్ద్రాగ్రే  జీవితం ప్రియే  ।
ఏతద్యుక్తిర్మహాదేవి గురువాక్యేన లభ్యతే ॥ ౩౯॥ (ఏతద్యుక్తం మహాదేవి)
దేవ్యోవాచ -

కస్మిన్స్థానే  వసేచ్ఛక్తిః  కస్మిన్స్థానే  వసేచ్ఛివః ।
కస్మిన్స్థానే  వసేత్కాలో జరా కేన ప్రజాయతే  ॥ ౪౦॥
శివోవాచ -

పాతాలే వసతే శక్తిర్బ్రహ్మాణ్డే వసతే శివః ।

అన్తరిక్షే వసేత్కాలో జరా తేన ప్రజాయతే  ॥ ౪౧॥
దేవ్యువాచ -

ఆహారం కాఙ్క్షతే  కోసౌ భుఞ్జతే  పిబతే కథమ్ । (కోఽసౌ)

జాగ్రత్స్వప్నసుషుప్తౌ  చ కో వాసౌ ప్రతిబుధ్యతే  ॥ ౪౨॥ (వాఽసౌ) (ప్రతిబుధ్యతి )
శివోవాచ -

ఆహారం కాఙ్క్షతే  ప్రాణో  భుఞ్జతేఽపి  హుతాశనః ।
జాగ్రత్స్వప్నసుషుప్తౌ  చ వాయు: స్వపితిబుధ్యతే ॥ ౪౩॥ (వాయుశ్చ ప్రతిబుధ్యతి )
దేవ్యువాచ -

కో వా కరోతి కర్మాణి కో వా లిప్యతే పాతకైః  । (లిప్యేత)
కో వా కరోతి పాపాని కో వా పాపైః  ప్రముచ్యతే  ॥ ౪౪॥
శివోవాచ -

మనః కరోతి పాపాని మనో లిప్యతే పాతకైః  ।
మనశ్చ తన్మనో భూత్వా న పుణ్యైర్న  చ పాతకైః  ॥ ౪౫॥ (తన్మనా, తన్మయా)

దేవ్యువాచ -

జీవః కేన ప్రకారేణ  శివో భవతి కశ్చు స: । (కస్య చ)
కార్యస్య కారణం బ్రూహి  కథం కిఞ్చ ప్రసాధనమ్  ॥ ౪౬॥ (ప్రసాదనమ్ )

శివోవాచ -

భ్రాన్తిబద్ధో   భవేజ్జీవో  భ్రాన్తిముక్తః   సదాశివః ।
కార్యం హి కరణం తం చ పునర్బోధ విశిష్యతే ॥ ౪౭॥ (కారణం) (త్వఞ్చ పునర్బోధో)

మనోఽన్యత్ర శివోఽన్యత్ర శక్తిరన్యత్ర  మారుతః । / ॥ ౪౮॥
ఇదం తీర్థమిదం  తీర్థం  భ్రమన్తి  తామసా జనాః ॥ ౪౮॥ / ।
ఆత్మతీర్థం  న జానన్తి కథం మోక్షో వరాననే ॥ ౪౯/౪౮॥ (జానాతి)
న వేదో వేదమిత్యాహ వేద బ్రహ్మ  సనాతనమ్ । (న వేదం వేదమిత్యాహుర్వేదో)

బ్రహ్మవిద్యారతో  యస్తు స విప్రో వేదపారగః ॥ ౫౦/౪౯॥
మన్థిత్వా  చతురో వేదాన్సర్వశాస్త్రాణి  చైవ  హి । (మథిత్వా)
సారం తు యోగినో పీత్వా తక్రం  పివన్తి పణ్డితాః  ॥ ౫౧/౫౦॥ (యోగిభిః పీతం తక్రం
పిబన్తి)
ఉచ్ఛీష్టం  సర్వశాస్త్రాణి  సర్వా విద్యా ముఖే ముఖే ।

నోచ్ఛిష్టం  బ్రహ్మణో  జ్ఞానమవ్యక్తం   చిదనామయమ్ ॥ ౫౨/౫౧॥ (చేతనామయమ్)

న తపస్తప ఇత్యాహుర్బ్రహ్మచర్యం తపోత్తమమ్ ।
ఊర్ధ్వరేతా  భవేద్యస్తు స దేవో న తు మానుషః ॥ ౫౩/౫౨॥
న ధ్యానం ధ్యానమిత్యాహుర్ధ్యానం  శూన్యగతం మనః ।
తస్య ధ్యానప్రసాదేన  సౌఖ్యం మోక్షం న సంశయః ॥ ౫౪/౫౩॥
న హోమం హోమమిత్యాహు సమాధౌ తత్తు భూయతే । (హోమమిత్యాహుః)
బ్రహ్మాగ్నౌ హూయతే ప్రాణం  హోమకర్మ తదుచ్యతే ॥ ౫౫/౫౪॥
పాపకర్మ భవేద్భవ్యం పుణ్యం చైవ  ప్రవర్తతే   ।
తస్మాత్సర్వప్రయత్నేన  తద్ద్రవ్యం  చ త్యజేద్బుధః ॥ ౫౬/౫౫॥ (తాద్రూప్యం )
యావద్వర్ణం  కులం సర్వం తావజ్జ్ఞానం  న జాయతే ।
బ్రహ్మజ్ఞానపదం   గత్వా సర్వవర్ణవివర్జితః   ॥ ౫౭/౫౬॥ (జ్ఞాత్వా )
దేవ్యువాచ -

యత్త్వయా కథితం జ్ఞానం  నాహం జానామి శఙ్కర ।
నిశ్చయం బ్రూహి  దేవేశ మనో యత్ర విలీయతే ॥ ౫౮/౫౭॥
శివోవాచ -

మనో వాక్యం తథా కర్మ త్రితయం  యత్ర లీయతే । (తృతీయం?)
వినా స్వప్నం యథా నిద్రా బ్రహ్మజ్ఞానం   తదుచ్యతే ॥ ౫౯/౫౮॥
ఏకాకీ నిస్పృహః శాన్తశ్చిన్తానిద్రావివర్జితః   । (శాన్తశ్చిన్తావివర్జితః )
బాలభావస్తథా భావ బ్రహ్మజ్ఞానం   తదుచ్యతే ॥ ౬౦/౫౯॥ (భావో)

శ్లోకార్ధం   తు ప్రవక్ష్యామి  తదుక్తం తత్త్వదర్శిభిః । (యదుక్తం)
సర్వచిన్తాపరిత్యాగో నిశ్చిన్తో యోగ ఉచ్యతే ॥ ౬౧/౬౦॥
నిమిషం నిమిషార్ద్ధం  వా సమాధిమధిగచ్ఛతి ।
శతజన్మార్జితం  పాపం తత్క్షణాదేవ  నశ్యతి ॥ ౬౨/౬౧॥ (తత్క్షణాత్దేవి  )
దేవ్యువాచ -

కస్యా నామ భవేచ్ఛక్తిః కస్య నామ భవేచ్ఛివః । (కస్య నామ భవేచ్ఛక్తిః)
ఏతన్మే బ్రూహి  భో దేవ పశ్యజ్ఞానం  ప్రకాశయ  ॥ ౬౩॥ (పశ్చాజ్జ్ఞానం )
శివోవాచ -

చలచ్చిత్తే వసేచ్ఛక్తిః  స్థిరచిత్తే  వసేచ్ఛివః ।

స్థిరచిత్తే  భవేద్దేవి  స దేహస్థోఽపి  సిధ్యతి ॥ ౬౪॥ (స్థిరచిత్తో )
దేవ్యువాచ -

కస్మిన్స్థానే  త్రిధా  శక్తిః  షట్చక్రం  చ తథైవ  చ ।
ఏకవింశతిబ్రహ్మాణ్డం   సప్తపాతాలమేవ చ ॥ ౬౫॥
శివోవాచ -

ఊర్ధ్వశక్తిర్భవేత్కణ్ఠః    అధశక్తిర్భవేత్గుదః   ।
మధ్యశక్తిర్భవేన్నాభిః  శక్త్యతీతం  నిరఞ్జనమ్  ॥ ౬౬॥
ఆధారం గుహ్యచక్రం  తు స్వాధిష్ఠానం  చ లిఙ్గకమ్  ।
చక్రభేదం  మయాఖ్యాతం చక్రాతీతం  నమో నమః ॥ ౬౭॥
కాయోర్ధ్వం  చ బ్రహ్మలోకస్వధః  పాతాలమేవ చ । (బ్రహ్మలోకః  స్వాధః, బ్రహ్మలోకః
స్వాధాః)
ఊర్ధ్వమూలమధఃశాఖం  వృక్షాకారం కలేవరమ్ ॥ ౬౮॥ (ఊర్ధ్వమూలమధఃసాగ్రం   ?)

దేవ్యువాచ -

శివ శఙ్కర ఈశాన బ్రూహి  మే పరమేశ్వర ।
దశవాయు కథం దేవ దశద్వారాణి చైవ  హి ॥ ౬౯॥ (దశవాయుః)
శివోవాచ -

హృది ప్రాణః  స్థితో  వాయురపానో గుదసంస్థితః  ।
సమానో నాభిదేశే తు ఉదానః కణ్ఠసంస్థితః   ॥ ౭౦॥ (కణ్ఠమాశ్రితః  )
వ్యానః సర్వగతో దేహే సర్వాగాత్రేషు  సంస్థితః  ।
నాగ ఊర్ధ్వోగతో  వాయుః కూర్మస్తీర్థాని  కూర్మ్మోస్తీర్థాని  సంస్థితః  ॥ ౭౧॥ (ఊర్ధ్వగతో )

(కూర్మ్మోస్థీని ,కూర్మ తీర్థాని )
కృకరః క్షోభితే చైవ  దేవదత్తోఽపి జృమ్భణే । (క్రకరః )
ధనఞ్జయో  నాదఘోషే నివిశేచ్చైవ  సన్మతిః॥ ౭౨॥ (శామ్యతి)
ఏతే వాయునిరాలమ్బయోగినాంయోగసమ్మతః । (ఏష, ఏవం) (వాయుర్నిరాలమ్బో)
నవద్వారం చ ప్రాత్యక్షం  దశమం మన ఉచ్యతే ॥ ౭౩॥
దేవ్యువాచ -

నాడీభేదం చ మే బ్రూహి  సర్వగాత్రేషు  సంస్థితమ్  ।
శక్తిః  కుణ్డలినీ  చైవ  ప్రసూతే  దశనాడికా ॥ ౭౪॥ (ప్రసూతా )

శివోవాచ -

ఈడా చ పిఙ్గలా  చైవ  సుషుమ్నా చోర్ధ్వగామినీ  ।
గాన్ధారీ  హస్తిజిహ్వా చ ప్రసవా  గమనాయతా: ॥ ౭౫॥ (గమనాయతా)

అలమ్బుషాయశా చైవ  దక్షిణాఙ్గే చ సంస్థితాః  । (అలమ్బుసా)

కులశ్చ శఙ్ఖినీ  చైవ  వామాఙ్గే చ వపో:స్థితా  ॥ ౭౬॥ (వ్యవస్థితాః )
ఏతాసు దశనాడీషు నానానాడీప్రసూతికా : । (నానానాడీప్రసూతికా )

ద్విసప్తతిసహస్రాణి  శరీరే నాడికాః స్మృతాః ॥ ౭౭॥
ఏతాయో విన్దతే  దేవీ సయోగీయోగలక్షణః ।
జ్ఞాననాడీ  భవేద్దేవీ  యోగినాం సిద్ధిదాయినీ  ॥ ౭౮॥
దేవ్యువాచ -

భూతనాథ మహాదేవ బ్రూహి  మే పరమేశ్వర ।
త్రయో  దేవా: కథం దేవ త్రయో  భావాస్త్రయో  గుణాః ॥ ౭౯॥ (త్రయో  దేవా, త్రయదేవా :)

శివోవాచ -

రజోభావస్థితో  బ్రహ్మా  సత్త్వభావస్థితో  హరిః । (సత్వభావస్థితో )

క్రోధభావేస్థితో   రుద్రస్త్రయో   దేవాస్త్రయో  గుణాః ॥ ౮౦॥ (క్రోధభావస్థితో  )

ఏకమూర్తిస్త్రయో  దేవా బ్రహ్మవిష్ణుమహేశ్వరాః   ।
నానాభావం మనో యస్య తస్య ముక్తిర్న జాయతే ॥ ౮౧॥
వీర్యరూపీ భవేద్బ్రహ్మా వాయురూపః స్థితో  హరిః ।
మనోరూపీ స్థితా  రుద్రస్త్రయో   దేవాస్త్రయో  గుణాః ॥ ౮౨॥ (మనోరూపః స్థితో )

దయాభావేస్థితో  బ్రహ్మా  శుద్ధభావస్థితో   హరిః । (దయాభావస్థితో )

అగ్నిభావస్థితో  రుద్రస్త్రయో   దేవాస్త్రయో  గుణాః ॥ ౮౩॥
ఏకం భూతం పరం బ్రహ్మ  జగత్సర్వం చరాచరమ్ ।
నానాభావే మనో యస్య తస్య ముక్తిర్న జాయతే ॥ ౮౪॥ (నానాభావం మనో)

అహం సృష్టిరహం  కాలోఽప్యహం బ్రహ్మాఽప్యహం  హరిః ।
అహం రుద్రోఽప్యహం  శూన్యమహం వ్యాపీ నిరంతరమ్ ॥ ౮౫॥ (నిరఞ్జనమ్ )

అహం సర్వాత్మకం దేవి నిష్కామో గగనోపమాః । (సర్వాత్మకో)

స్వభావో నిర్మలం శాన్తం సైవాహం  న సంశయః ॥ ౮౬॥ (స్వభావ) (స్వాన్తం) (స
ఏవాహం)

జితేన్ద్రియో  భవేచ్ఛూరో బ్రహ్మచారీ  స పణ్డితః  । (భవేత్ సురో) (సుపణ్డితః )
సత్యవాదీ భవేద్భక్తో దాతా ధీరో హితేరతః ॥ ౮౭॥
బ్రహ్మచర్యం  తపోమూలం ధర్మమూలా దయా స్మృతా । (బ్రహ్మచర్య్యం )
తస్మాత్సర్వప్రయత్నేన  దయాధర్మం సమాశ్రయేత్  ॥ ౮౮॥
దేవ్యువాచ -

యోగేశ్వర జగన్నాథ ఉమాయాః ప్రాణవల్లభ   ।
వేదసన్ధ్యా  తపో ధ్యానం హోమకర్మ కులం కథమ్ ॥ ౮౯॥
శివోవాచ -

అశ్వమేధసహస్రాణి  వాజపేయశతాని చ ।
బ్రహ్మజ్ఞానసమం   పుణ్యం కలాం నార్హంతి  షోడశీమ్ ॥ ౯౦॥ (నార్హతి )
సర్వదా సర్వతీర్థేషు  యత్ఫలం లభతే శుచిః ।
బ్రహ్మజ్ఞానసమం   పుణ్యం కలాం నార్హంతి  షోడశీమ్ ॥ ౯౧॥ (నార్హతి )
న మిత్రం  న చ పుత్రశ్చ  న పితా న చ బాన్ధవాః  । (పుత్రాశ్చ )
న స్వామీ చ గురోస్తుల్యం యద్దృష్టం   పరమం పదమ్ ॥ ౯౨॥ (నయశ్యామీ ?)

న చ విద్యాగురోస్తుల్యా నా తీర్థం  న చ దేవతాః । (విద్యాగురోస్తుల్యం న) (నాతిథ్యం ?)

గురోస్తుల్యం న వై కోఽపి యద్దృష్టం   పరమం పదమ్ ॥ ౯౩॥
ఏకమప్యక్షరం యస్తు గురు శిష్యే నివేదనమ్ । (గురుః) (నివేదయేత్)
పృథివ్యాం నాస్తి తద్ద్రవ్యం  యద్దత్త్వా  చా నృణో భవేత్ ॥ ౯౪॥ (చానృణీ)

యస్య కస్య న దాతవ్యం బ్రహ్మజ్ఞానం   సుగోపితమ్ ।
యస్య కస్యాపి భక్తస్య సద్గురుస్తస్య  ధీయతే ॥ ౯౫॥ (దీయతే)
మన్త్రం  పూజాం తపో ధ్యానం హోమం జప్యం బలిక్రియా  । (బలిక్రియామ్ )

సంన్యాసం సర్వకర్మాణి లౌకికీనీ త్యజేద్బుధః ॥ ౯౬॥ (లౌకికాని)
సంసర్గాద్బహవో  దోషా: నిఃసఙ్గాద్బహవో  గుణాః । (దోషా)

తస్మాత్సఙ్గప్రయత్నేన   యతి సఙ్గం  పరిత్యజేత్ ॥ ౯౭॥ (తస్మాత్ సర్వప్రయత్నేన )
(యతిః)
అకారః సాత్త్వికో జ్ఞేయ  ఉకారో రాజసః స్మృతః ।
మకారస్తామసః ప్రోక్తస్త్రిభిః    ప్రకృతిరుచ్యతే  ॥ ౯౮॥
అక్షరా ప్రకృతిః  ప్రోక్తా  అక్షరః స్వయమీశ్వరః । (రక్షరః ?)

ఈశ్వరానిర్గతా  సా హి ప్రకృతిర్గుణబన్ధనా    ॥ ౯౯॥ (ఈశ్వరాన్నిర్గతా )

సామాయాపాలినీ శక్తిః సృష్టిసంహారకారిణీ  ।
అవిద్యా మోహినీయా సా శబ్దరూపా  యశస్వినీ ॥ ౧౦౦॥
అకారశ్చైవ  ఋగ్వేద ఉకారో యజురుచ్యతే ।
మకారః సామవేదస్తు త్రిషు  యుక్తోఽప్యథర్వణః ॥ ౧౦౧॥
ఓఙ్కారస్తు ప్లుతో  జ్ఞేయస్త్రినాద   ఇతి సంజ్ఞితః  ।
అకారస్త్వథ భూర్లోక  ఉకారో భువరుచ్యతే ॥ ౧౦౨॥ (భువ ఉచ్యతే)
సవ్యఞ్జన  మకారస్తు స్వర్లోకస్తు  విధీయతే । (సవ్యఞ్జనో )

అక్షరైస్త్రిభిరేతైశ్చ    భవేదాత్మా వ్యవస్థితః  ॥ ౧౦౩॥
అకారః పృథివీ జ్ఞేయా  పీతవర్ణేన  సంయుతా । (సంయుతః)
అన్తరిక్ష ఉకారస్తు విద్యుద్వర్ణ ఇహోచ్యతే ॥ ౧౦౪॥ (అన్తరీక్షం ?)

మకారః స్వరితి జ్ఞేయా  శుక్లవర్ణేన   సంయుతః । (జ్ఞేయః )
ధ్రువమేకాక్షరం  బ్రహ్మ  ఓం ఇత్యేవం వ్యవస్థితమ్  ॥ ౧౦౫॥
(స్థిరాసనో  భవేన్నిత్యం చిన్తానిద్రావివర్జితః   । (చిన్తానిద్రావ్యవస్థితః  )
ఆసు సఞ్జాయతే యోగీ నాన్యథా శివభాషితే ॥ ౧౦౬॥ (స జాయతే) (శివభాషితమ్)

య ఇదం పఠతే నిత్యం శ‍ృణోతి చ దినే దినే ।
సర్వపాపవిశుద్ధాత్మా  శివలోకం స గచ్ఛతి ॥ ౧౦౭॥)

దేవ్యువాచ -

స్థూలస్య  లక్షణం బ్రూహి  కథం మనో విలీయతే ।
పరమార్థం  చ నిర్వాణం స్థూలసూక్ష్మస్య  లక్షణమ్ ॥ ౧౦౮/౧౦౬॥
శివోవాచ -

యేన జ్ఞానేన  హే దేవి విద్యతే న చ కిల్బిషమ్ । (కిల్బిషీ)
పృథివ్యాపస్తథా తేజో వాయురాకాశమేవ చ । / ॥ ౧౦౮/౧౦౭॥
స్థూలరూపీ  స్థితోఽయం  చ సూక్ష్మం చ అన్యథా స్థితిః  ॥ ౧౦౯/౧౦౮॥ (స్థితః )
(స్థిరాసనో  భవేన్నిత్యం చిన్తానిద్రావివర్జితః   ।
ఆశు స జాయతేయోగీ నాన్యథా శివభాషితమ్ ॥ ౧౦౯॥
య ఇదం పఠతే నిత్యం శ‍ృణోతి చ దినే దినే ।
సర్వపాపవిశుద్ధాత్మా  శివలోకం స గచ్ఛతి ॥ ౧౧౦॥)

॥ ఇతియోగశాస్త్రే హరగౌరీసంవాదే జ్ఞానసఙ్కలినీతన్త్రం   సమాప్తమ్ ॥

Note for the reader(s):

